Antur yr Actau


Beth ddigwyddodd wedyn?

Actau pennod, 1 adnod 1 – 11
Beth sy’n mynd i ddigwydd nesa?
Pan mae cyfres deledu’n dod i ben dros dro, mae’r rhaglen olaf fel arfer yn gyffrous iawn. Bydd damwain, ymosodiad neu efallai ffrwydrad – a bydd y gwyliwr yn cael ei adael heb wybod beth sy wedi digwydd –  Ydy’r arwr neu’r prif gymeriad yn fyw neu’n farw?  Fydd y stori yn gorffen yn hapus neu’n drist?  
Bwriad hyn wrth gwrs ydy gwneud i’r gwyliwr ail ddechrau gwylio’r gyfres pan ddaw’n ôl i’r sgrîn.

Mae’n siŵr fod Theoffilus yn holi “Beth ddigwyddodd nesa?” ar ôl gorffen darllen Efengyl Luc.  Dyna’r gyfrol ysgrifennodd yr awdur Dr. Luc i gyflwyno hanes bywyd Iesu Grist.  Mae’n dweud ar ddechrau llyfr yr Actau Ysgrifennais yn fy llyfr cyntaf am y pethau aeth Iesu ati i’w gwneud a’u dysgu cyn iddo gael ei gymryd yn ôl i fyny i’r nefoedd.  Ond beth ddigwyddodd wedyn? Beth ddigwyddodd i Pedr a Ioan a Philip a’r gweddill, y bobl oedd yn ffrindiau i Iesu?   Atebodd Luc y cwestiynau yma yn ei sequel – llyfr yr Actau (llyfr sy’n dweud beth wnaeth ei gynrychiolwyr arbennig, yr apostolion).

Mae Luc yn disgrifio Iesu yn cadw cwmni i’r disgyblion am 6 wythnos ar ôl digwyddiadau anhygoel y Pasg.  Maen siŵr fod pob math o straeon yn mynd o gwmpas am hyn, ac mae Luc am i Theoffilus wybod y gwir – bod Iesu wedi dod yn ôl yn fyw.  Mae pobl heddiw yn dal i drio “esbonio’r” atgyfodiad trwy ddweud bod y disgyblion yn dioddef o “Post Traumatic Stress” ac yn gweld pethau, neu fod nhw’n methu derbyn bod Iesu wedi marw ac yn twyllo eu hunain i gredu bod nhw’n ei weld.  Ond mae Luc yn disgrifio Iesu’n dod i fwyta a sgwrsio gyda’i ffrindiau – a does dim angen bwyd ar ysbrydion!  

Mae Luc hefyd yn dangos fod y disgyblion angen dysgu llawer o hyd.  Rydyn ni’n tueddu i feddwl bod y disgyblion cyntaf yma yn deall popeth am Dduw a Iesu, ac yn credu heb unrhyw broblem.  Ond wrth ddarllen dechrau Actau rydyn ni’n gweld diffyg cyfathrebu rhwng Iesu a’r disgyblion.  Mae Iesu yn siarad am bethau ysbrydol, am yr Ysbryd Glân, ac am deyrnas Duw yn y byd, ond mae’r disgyblion yn dal i boeni am eu gwlad, ac am ennill rhyddid oddi wrth y Rhufeiniaid!  Felly os wyt ti’n cael trafferth weithiau i ddeall rhannau o’r Beibl, neu bregeth – rwyt ti mewn cwmni da!  Ond cofia, mae Duw yn barod i dy helpu.  Cafodd y disgyblion help i weld pethau’n gliriach. Gofynna i Dduw am yr un help mewn gweddi.
Ar ddiwedd yr adran yma, mae Iesu yn esgyn (codi) o’r ddaear ac yn mynd yn ôl i’r nefoedd.  Dydyn ni ddim yn deall yn iawn beth ddigwyddodd ond gadawodd Iesu y byd yma yn gorfforol a mynd yn ôl at Dduw.  Ac mae yna addewid – bydd Iesu’n dod yn ôl i’r ddaear rywbryd i’r dyfodol.  Roedd aelodau’r Eglwys Fore yn credu y byddai’n dod yn ôl yn fuan, ond dydy hyn ddim wedi digwydd eto.  Does gynnon ni ddim syniad pryd y daw Iesu mewn gwirionedd!  Dywedodd Paul yn ei lythyr cyntaf at y Thesaloniaid pennod 5  Bydd yr Arglwydd yn dod yn ôl yn gwbl annisgwyl, fel mae lleidr yn dod yn y nos.  Beth sy’n bwysig i ni ydy meddwl am y cwestiwn “Ydw i’n barod i gyfarfod gyda Iesu?” 

